
ᒥᓂᔅᑕᐅᑉ   
ᐅᖃᐅᓯᒃᓴᖏᑦ
 
ᑕᐃᒪᙵᑦ ᓄᓇᕗᑦ ᐊᖏᕈᑎᒥᒃ ᐊᑎᓕᐅᕈᑎᖃᓚᐅᖅᓯᒪᑎᓪᓗᒋᑦ, 
ᓄᓇᕗᑦ ᒐᕙᒪᒃᑯᑦ ᖃᓄᖅᑑᖅᓯᒪᒻᒪᑕ ᐃᓄᐃᑦ ᖃᐅᔨᒪᔭᑐᖃᖏᑦ 
ᐃᓚᓕᐅᔾᔭᐅᒐᓱᐊᖅᑐᑎᒃ ᖃᐅᑕᒫᖅᓯᐅᑎᖏᓐᓄᑦ ᒐᕙᒪᒃᑯᑦ. 
ᐃᕕᖅᑎᑉᐸᓪᓕᐊᔪᑦ ᑕᐃᔭᐅᔪᖅ ᑕᐃᒫᒃ ᑲᔪᓯᑎᑦᓯᒍᑎᒃᓴᖏᓐᓂᒃ 
ᐃᕕᖅᑎᑉᐸᓪᓕᐊᖁᓪᓗᒋᑦ ᐃᓚᓕᐅᔾᔭᐅᓪᓚᕆᓪᓗᑎᒃ ᑐᕌᒐᕆᕙᕗᑦ. 

ᐃᓄᐃᑦ ᖃᐅᔨᒪᔭᑐᖃᖏᑦ ᐃᓚᓕᐅᔾᔭᐅᓪᓚᕆᓕᖅᐸᑕ,  
ᒐᕙᒪᒃᑯᑦ ᐊᑐᐊᒐᓕᐅᕆᔨᖏᑦ, ᐱᔨᒃᓯᕈᑎᒃᓴᓂᒃ  
ᐊᑐᐃᓐᓇᕈᐃᔩᑦ ᑲᔪᓯᓂᖃᑦᓯᐊᖃᑦᑕᓛᖅᑐᑦ,  
ᐊᑑᑎᖃᑦᓯᐊᕐᓗᑎᓪᓗ.

ᖃᖓᙳᖅᑎᓪᓗᒍ ᐃᓄᒃᑐᑦ ᑐᓴᕐᓇᓂᖅᓴᐅᓕᕐᓗᓂ 
ᐃᖅᑲᓇᐃᔭᕐᕕᐅᔪᓂᑦ ᐊᒻᒪᓗ ᐱᔨᒃᓯᕈᑎᒋᔭᐅᔪᑦ ᐊᒻᒪᓗ ᐃᓄᐃᑦ 
ᐃᓚᓕᐅᔾᔭᐅᓂᕐᒥᓂᒃ ᐃᖅᑲᓇᐃᔭᕐᕕᐅᔪᓂᑦ ᑕᑯᒃᓴᐅᓕᕐᓗᓂ. 
ᐃᖅᑲᓇᐃᔭᖅᑏᑦ ᑐᑭᓯᐊᖃᑦᑕᐅᑎᓕᕐᓗᑎᒃ, ᐅᐱᒍᓱᓪᓗᑎᓪᓗ 
ᐃᓚᓕᐅᔾᔭᐅᑦᓯᐊᕐᓂᕐᒥᓐᓂᒃ; ᖃᓄᖅᑑᖃᑦᑕᓕᕐᓗᑎᒃ ᖃᓄᓕᒫᖅ 
ᖃᓄᐃᙱᑦᓯᐊᕐᓂᕐᒥᑦ ᐊᑐᕐᓗᑎᒃ ᐃᖅᑲᓇᐃᔭᕐᕕᓐᓂ.

ᓄᓇᕗᒻᒥᐅᑦ ᐅᔾᔨᕈᓱᓛᖅᑐᑦ ᑐᓵᔭᐅᓂᕐᒥᓂᒃ, ᑐᑭᓯᔭᐅᓂᕐᒥᓂᒃ 
ᐊᒻᒪᓗ  ᐃᓕᖅᑯᓯᖏᑦ  ᒐᕙᒪᒃᑯᓐᓄᑦ  
ᐃᑉᐱᒍᓱᒐᓱᑦᑎᐊᖅᑐᑦ ᐱᓕᕆᐊᒥᓂᒃ, ᒐᕙᒪᒃᑯᑦ 
ᑐᓴᐅᒪᓕᖅᑕᒥᓐᓂᓪᓗ ᐅᔾᔨᖅᓱᕈᑎᖃᓕᕐᓗᑎᒃ ᑕᐃᒪ 
ᐃᕕᖅᑎᑉᐸᓪᓕᐊᔪᑦ ᑐᑭᖃᓕᑦᓯᐊᓕᓛᖅᑐᑦ. 

 
ᐃᔾᔪᓇᐃᑦᑐᖅ ᑕᐃᕕᑎ ᔪᐊᓇᓯ 
ᒥᓂᔅᑕ ᐃᓕᖅᑯᓯᓕᕆᔨᒃᑯᓐᓄᑦ

ᑎᑎᕋᐅᓯᕆᓯᒪᔪᑦ ᐱᔾᔪᑎᖏᓐᓂᒃ
ᓂᕆᐅᓐᓂᖃᓚᐅᕐᒪᑕ ᓄᓇᕗᑖᖅᑎᓪᓗᒋᑦ ᒐᕙᒪᒃᑯᑦ ᐃᓚᓕᐅᔾᔨᓯᒪᓂᐊᕐᓂᖏᓐᓂᒃ ᓄᓇᕗᒻᒥᐅᓄᑦ, 
ᐱᔨᒃᓯᕈᑎᑦᓴᓕᐊᖏᓐᓂᒃ ᐊᑐᐃᓐᓇᕈᖅᑕᖏᓐᓂᒃ ᐃᓄᓐᓅᖓᔪᓂᑦ ᖃᓄᖅᑑᖅᓯᒪᓗᑎᒃ ᖃᓄᓕᒫᑦᓯᐊᖅ 
ᐊᑲᐅᓈᓚᒃᑯᑦ ᐃᓄᓐᓄᑦ ᐊᑲᐅᒋᔭᐅᓗᑎᒃ ᐱᕚᓪᓕᕈᑎᒃᓴᐅᓂᐊᕐᓗᑎᓪᓗ.

ᑕᐃᒪᙵᑦ 1999ᒥᓂᑦ, ᒐᕙᒪᒃᑯᑦ ᐊᖏᖅᓯᒪᓂᖃᐃᓐᓇᓚᐅᖅᑐᑦ ᐃᓚᓕᐅᔾᔨᓂᐊᕐᓂᕐᒥᓂᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ, ᐃᓄᐃᑦ ᐃᓕᖅᑯᓯᖏᓐᓂᒃ ᐃᓚᓕᐅᔾᔨᒍᒪᓪᓗᑎᒃ ᒐᕙᒪᒃᑯᑦ ᐱᓕᕆᔾᔪᓯᖏᓐᓂᒃ 
ᐃᖅᑲᓇᐃᔭᕐᕕᒋᔭᖏᓐᓂᒃ ᐱᒋᐊᖅᑐᒍ ᕿᖓᐅᑦ ᑐᕌᒐᓕᐊᖏᓐᓂᒃ. ᐱᓇᓱᐊᖅᑕᕗᑦ 1999-2004ᒧᑦ, 
ᓯᕗᒧᑦ ᐊᑉᓗᖅᑕ, 2014-2018ᒧᑦ, ᑐᕌᖅᑕᕗᑦ 2018-2022. ᑎᓴᒪᐅᔪᖅᑐᑦ ᐃᓄᐃᑦ ᖃᐅᔨᒪᔭᑐᖃᖏᑦ 
ᑐᙵᕕᒃᓴᐃᑦ ᐱᒋᐊᕈᑕᐅᓪᓗᑎᒃ. 

ᓄᓇᕗᑦ ᒐᕙᒪᒃᑯᑦ ᐃᓚᓕᐅᔾᔨᒐᓱᐊᖏᓐᓇᖅᓯᒪᔪᑦ 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᒪᓕᒐᕐᔪᐊᓕᕆᓂᒃᑯᑦ, ᒐᕙᒪᒃᑯᑦ 
ᐊᑐᐊᒐᓕᕆᓂᑎᒍᑦ, ᐱᔨᒃᓯᕈᑎᑦᓴᓕᐊᖏᑎᒍᑦ, 
ᑲᑎᖅᓱᐃᓯᒪᔪᑦ ᑕᐃᒪᙵᑦ 2013ᒥ 
ᖃᐅᔨᓴᓕᓚᐅᖅᓯᒪᒻᒪᑕ ᑎᑎᕋᐅᓯᐅᓪᓗᑎᓪᓗ 
ᖃᓄᖅ ᒐᕙᒪᒃᑯᑦ ᐃᓚᓕᐅᔾᔨᒐᓱᐊᖅᓯᒪᓕᕐᒪᖔᕐᒥᒃ. 

ᓯᕗᒧᐊᒍᑎᒃᓴᑦᑎᓐᓂᒃ ᑲᔪᓯᓂᖃᑦᓯᐊᖁᒻᒥᔭᕗᑦ 
ᐸᕐᓈᕆᔭᕗᑦ ᐱᕙᓪᓕᐊᖁᓪᓗᒋᑦ ᐃᓄᓐᓄᑦ 
ᑐᕌᖓᔫᒥᖁᓪᓗᒋᑦ ᐊᐅᓚᑦᓯᒍᑎᐅᔪᑦ 
ᒐᕙᒪᒃᑯᓐᓂᑦ, ᐃᓄᐃᑦ ᖃᐅᔨᒪᓂᖏᑦ ᓄᓇᓕᓐᓂ 
ᐊᑐᖅᑕᐅᖁᓪᓗᒋᑦ ᑐᓴᕆᐊᕐᕕᐅᖃᑦᑕᖁᓪᓗᒋᑦ 
ᐃᓄᐃᑦ ᓂᕆᐅᒋᔭᖏᑦ ᓂᕆᐅᒋᓯᒪᔭᖏᓪᓗ. 

ᐃᕕᖅᑎᑉᐸᓕᐊᔪᑦ: ᐃᕕᖅᑎᑉᐸᓪᓕᐊᓂᐊᖅᑐᑦ 
ᐃᓄᐃᑦ ᖃᐅᔨᒪᔭᑐᖃᖏᑦ ᑐᙵᕕᓕᐊᖏᓐᓂᒃ 
ᐱᕚᓪᓕᑎᑦᓯᓗᑎᒃ ᐃᖅᑲᓇᐃᔭᕐᕕᐅᔪᓂᑦ, 
ᐊᑐᐊᒐᓕᕆᔨᐅᔪᓂᑦ, ᐱᔨᒃᓯᕈᑎᑦᓴᓕᐅᖅᐸᑦᑐᓂᒃ 
ᓄᓇᕗᒻᒥᐅᓄᑦ. ᐱᕙᓪᓕᐊᓂᐊᖅᑐᑦ ᑐᙵᕕᐅᓗᑎᒃ 
ᓄᓇᕗᑖᕈᑎᐅᓯᒪᔪᒥᒃ ᑎᑎᕋᖅᓯᒪᔪᑦ 23 ᐊᒻᒪᓗ 
32ᒥ, ᐅᖃᐅᓯᓕᕆᓂᕐᒧᑦ ᐱᖁᔭᕐᔪᐊᖅ ᐊᒻᒪᓗ 
ᐃᓄᐃᑦ ᐅᖃᐅᓯᖏᓐᓄᑦ ᓴᐳᒻᒥᒍᑎ ᐱᖁᔭᕐᔪᐊᖅ. 

ᓄᓇᕗᑖᕋᑦᑕ ᒐᕙᒪᒃᑯᑦ ᐊᑦᓱᕈᐊᖃᖅᓯᒪᔪᑦ 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐃᓚᓕᐅᔾᔨᒍᒪᓯᒪᓚᐅᕐᒪᑕ ᐃᖅᑲᓇᐃᔭᕐᕕᐅᔪᓂ. 
ᓄᓇᕗᑦ ᒐᕙᒪᒃᑯᑦ ᓴᖅᑭᔮᖅᑎᑦᓯᔪᑦ ᐃᓄᐃᑦ 
ᖃᐅᔨᒪᔭᑐᖃᖏᑦ ᐱᒻᒪᕆᐅᔭᐅᓂᖏᓐᓂᒃ 
ᐃᓚᓕᐅᔾᔭᐅᔭᕆᐊᖃᕐᓂᖏᓐᓂᓪᓗ ᑐᙵᕕᐅᓗᑎᒃ 

ᑐᙵᕖᑦ
ᐃᓅᖃᑎᒌᑦᓯᐊᕐᓂᖅ: ᐃᒃᐱᒍᓱᑦᓯᐊᕐᓂᖅ 
ᐃᓚᒌᑦᓯᐊᕐᓂᕐᓗ, ᐱᑦᓯᐊᕐᓂᕐᓗ 
ᐃᓅᖃᑎᑦᑎᓐᓂᒃ.

ᑐᙵᓇᕐᓂᖅ: ᒪᑐᐃᖓᓂᖅ, ᐃᓚᐅᑎᑦᓯᓂᖅ, 
ᐃᓕᕋᓇᙱᓐᓂᖅ.

ᐱᔨᑦᓯᕐᓂᖅ: ᐃᓚᑦᑎᓐᓂᒃ, ᐃᓅᖃᑎᑦᑎᓐᓂᒃ 
ᓄᓇᖅᑲᑎᑦᑎᓐᓂᓪᓗ ᐱᔨᑦᓯᕈᑎᖃᕐᓗᓂ.

ᐋᔩᖃᑎᒌᓐᓂᖅ: ᐃᓱᒪᓕᐅᖃᑎᒌᓪᓗᓂ, 
ᐅᖃᖃᑎᒌᓐᓂᒃᑯᑦ ᐊᒻᒪᓗ ᐊᖏᖃᑎᒌᓐᓂᒃᑯᑦ. 

ᐱᓕᒻᒪᒃᓴᕐᓂᖅ/ᐱᔭᕆᐅᖅᓴᕐᓂᖅ: 
ᐊᔪᕈᓐᓃᖅᓴᓂᖅ ᓱᓇᓕᕆᓗᓂ ᑕᑯᓐᓇᓂᒃᑯᑦ, 
ᑲᔪᖏᖅᓴᐃᓂᒃᑯᑦ, ᐱᓇᓱᓐᓂᒃᑯᑦ, 
ᐆᑦᑐᕋᕐᓂᒃᑯᑦ.

ᐱᓕᕆᖃᑎᒌᓐᓂᖅ/ᐃᑲᔪᖅᑎᒌᓐᓂᖅ: 
ᐃᓄᑑᔾᔨᖏᓪᓗᓂ ᐱᓕᕆᔭᕆᐊᓕᓐᓂᒃ 
ᐃᖅᑲᓇᐃᔭᖃᑎᖃᕐᓗᓂ. 

ᖃᓄᖅᑑᕐᓂᖅ: ᐃᓱᒪᑦᓴᖅᓯᐅᕐᓂᖅ ᓴᓇᑐᓗᓂ 
ᐋᖅᑭᒋᐊᓕᒻᒥᒃ ᐋᖅᑭᑦᓯᓇᓱᓪᓗᓂ. 

ᐊᕙᑎᑦᑎᓐᓂᒃ ᑲᒪᑦᓯᐊᕐᓂᖅ:  
ᐃᑉᐱᒍᓱᑦᓯᐊᕐᓂᖅ ᑲᒪᑦᓯᐊᕐᓂᕐᓗ ᓄᓇᒥᒃ, 
ᓂᕐᔪᑎᓂᒃ, ᐊᕙᑎᑦᑎᓐᓂᓪᓗ

ᐊᑐᐊᒐᓕᐅᕆᔨᓂᑦ, ᐱᔨᒃᓯᕈᑎᒃᓴᓕᐅᖃᑦᑕᖅᑐᓂᓪᓗ.

ᓄᓇᕗᑦ ᒐᕙᒪᒃᑯᑦ ᖃᐅᔨᓴᖅᑕᐅᓂᖃᖅᑎᓪᓗᒋᑦ ᑭᓪᓕᓯᓂᐊᖅᑎᓄᑦ, ᖃᐅᔨᓴᐅᑎᖃᖅᓯᒪᓚᐅᖅᓯᒪᔪᑦ 
ᖃᓄᖅ ᐃᓄᐃᑦ ᖃᐅᔨᒪᔭᑐᖃᖏᑦ ᐃᓚᓕᐅᔾᔭᐅᒐᓗᐊᕐᒪᖔᑕ ᐃᖅᑲᓇᐃᔭᕐᕕᐅᔪᓂᑦ, 
ᐊᑐᐊᒐᓕᐅᕆᔨᐅᔪᓂᑦ, ᐱᔨᒃᓯᕈᑎᒃᓴᓕᕆᔨᓂᑦ. ᐃᓕᖅᑯᓯᓕᕆᔨᒃᑯᑦ ᑲᑎᒪᔨᕋᓛᖃᓚᐅᖅᑐᑦ 
ᐸᕐᓇᐅᑎᓕᐅᖅᑐᑎᒃ ᑐᑭᒧᐊᒍᑎᒃᓴᐅᒐᔭᖅᑐᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ 
ᐱᕚᓪᓕᕈᑎᒃᓴᐅᒐᔭᖅᑐᓂᒃ. ᐊᕐᕌᒍᓕᒫᖅ ᐊᒻᒪᓗ ᐊᕐᕌᒍᒃ ᒪᕐᕉᒃ ᖃᐅᔨᒐᓱᐊᕈᑎᖃᖅᑐᑎᒃ ᓄᓇᕗᑦ 
ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂᑦ, ᑐᑦᑕᕕᒃᑯᓐᓂᑦ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔨᖏᓐᓂᑦ 
ᐃᕕᖅᑎᑉᐸᓪᓕᐊᔪᑦ ᑕᐃᔭᐅᔪᖅ ᑐᑭᒧᐊᒍᑎᒃᓴᖏᓐᓂᒃ ᑐᙵᕕᒃᓴᖏᓐᓂᒃ. 

ᐃᕕᖅᑎᑉᐸᓪᓕᐊᔪᑦ ᐃᑲᔫᑎᖃᓪᓚᕆᓛᖅᑐᑦ ᐃᓄᐃᑦ ᖃᐅᔨᒪᑐᖃᖏᑦ ᖃᓄᖅ ᐃᓚᓕᐅᔾᔭᐅᒍᑎᒃᓴᖏᓐᓂᒃ 
ᐊᑐᐊᒐᓕᐅᕆᔨᑦ ᐊᒻᒪᓗ ᐱᔨᒃᓯᕈᑎᒃᓴᓕᐅᖅᑎᓄᑦ ᓄᓇᕗᒻᒥᐅᓄᑦ ᑐᕌᖓᔫᒥᔪᓂᒃ. 

ᐊᕐᕌᒍᓄᑦ ᑕᓪᓕᒪᓄᑦ ᑐᑭᒧᐊᒍᑎᒋᓂᐊᖅᑕᕗᑦ ᓯᕗᓪᓕᐅᑎᒍᒪᔭᕗᑦ ᐅᑯᐊᖑᔪᑦ: 

ᓄᓇᕗᑦ ᒐᕙᒪᒃᑯᓐᓂᑦ ᐃᖅᑲᓇᐃᔭᕐᕕᐅᔪᓂᑦ
• ᐋᖅᑭᒃᓱᐃᓗᑎᒃ ᖃᓄᖅ ᐱᓕᕆᖃᑎᒌᒍᑎᒃᓴᓂᒃ ᐃᓄᐃᑦ ᖃᐅᔨᒪᔭᑐᖃᖏᑦ ᑐᙵᕕᒋᓗᒋᑦ

• ᐃᓄᒃᑑᕐᓂᖅᓴᐅᓗᑎᒃ ᐃᖅᑲᓇᐃᔭᕐᕕᐅᔪᓂᑦ

• ᐃᓄᓐᓂᓪᓗ ᐃᖅᑲᓇᐃᔭᖅᑎᑖᖅᑎᑦᓯᕙᓪᓕᐊᓂᕐᒧᑦ, ᐃᓕᓐᓂᐊᒍᑎᒃᓴᓂᒃ ᐃᓄᐃᑦ 
ᐱᕕᖃᖅᑎᑕᐅᓗᑎᒃ ᓄᓇᕗᑦ ᒐᕙᒪᒃᑯᖏᓐᓄᑦ.

ᐊᑐᐊᒐᓕᕆᓂᖅ ᐊᒻᒪᓗ ᐱᔨᒃᓯᕈᑎᒃᓴᓂᒃ ᐱᕙᓪᓕᐊᑎᑦᓯᓂᖅ 
• ᐃᓄᐃᑦ ᐃᓚᐅᑎᑕᐅᓕᕐᓗᑎᒃ ᐊᑐᐊᒐᓕᕆᖃᑦᑕᖅᑐᓄᑦ, ᐱᔨᒃᓯᕈᑎᒃᓴᓕᕆᖃᑦᑕᖅᑐᓂᓪᓗ 

ᐱᕙᓪᓕᐊᑎᑦᓯᖃᑦᑕᖅᑐᓂᒃ;

• ᐱᓕᕆᖃᑎᒌᑦᓯᐊᕈᓐᓇᖅᓯᓗᑎᒃ ᒐᕙᒪᒃᑯᑦ ᐊᑐᐊᒐᓕᕆᔨᖏᑦ ᐊᒻᒪᓗ ᐃᓄᐃᑦ ᖃᐅᔨᒪᔪᑦ 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ;

• ᐊᑐᐊᒐᓕᕆᓂᖅ ᐱᐅᓯᖓ ᐊᖏᖃᑎᒌᓐᓂᒃᑯᑦ ᐊᒻᒪᓗ ᖃᓄᖅᑑᓪᓚᕆᓐᓂᒃᑯᓪᓗ.

ᒐᕙᒪᒃᑯᑎᒍᑦ ᐱᔨᑦᓯᕈᑎᐅᕙᑦᑐᑦ ᓄᓇᕗᒻᒥᐅᓄᑦ 
• ᐃᓄᐃᑦ ᐃᓚᒋᔭᐅᖃᑦᑕᕐᓗᑎᒃ ᐋᖅᑭᒋᐊᕆᐊᓕᓐᓂᒃ ᑐᕌᖓᔾᔫᒥᖁᓪᓗᒋᑦ ᓄᓇᕗᒻᒥᐅᓄᑦ 

• ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐃᓚᓕᐅᔾᔨᖃᑦᑕᖁᔭᐅᓗᑎᒃ, ᖃᑕᙳᑎᒌᓂᒃ,  
ᓄᓇᖅᑲᑎᒌᓂᒃ, ᐅᖃᐅᓯᖏᓐᓂᒃ ᐊᒻᒪᓗ ᐃᓄᐃᑦ ᐃᓕᖅᑯᓯᖏᓐᓅᖓᔫᒥᓗᑎᒃ. 

ᐃᓕᖅᑯᓯᓕᕆᔨᒃᑯᑦ ᐊᐅᓚᑦᓯᓂᐊᖅᑐᑦ ᑖᑦᓱᒥᖓ ᐃᕕᖅᑎᑉᐸᓪᓕᐊᔫᓂᕋᖅᑕᑦᑎᓐᓂᒃ ᓄᓇᕗᑦ 
ᒐᕙᒪᒃᑯᑦ ᐃᑲᔪᖅᓱᕐᓗᒋᑦ ᑲᔪᓯᑎᑦᓯᑦᑎᐊᕈᓐᓇᖁᓪᓗᒋᑦ. ᐃᓕᖅᑯᓯᓕᕆᔨᒃᑯᑦ ᑲᒪᒋᔭᖃᕐᖓᑕ ᐃᓄᐃᑦ 
ᖃᐅᔨᒪᔭᑐᖃᖏᑦ ᑲᑎᒪᔨᖏᓐᓂᒃ − ᒐᕙᒪᐅᑉ ᓯᓚᑖᒍᑦ ᑲᑎᒪᔩᑦ ᐃᓄᑐᖃᐅᓪᓗᑎᒃ ᐊᑐᐃᓐᓇᐅᓲᑦ 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐃᒪᓐᓈᖅᑎᐅᓪᓗᑎᒃ, ᐊᒻᒪᓗ ᑐᑦᑕᕕᒃᑯᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ 
ᑲᑎᒪᔨᐅᓪᓗᑎᒃ ᐃᓄᐃᑦ ᖃᐅᔨᒪᔭᑐᖃᓕᕆᔨᐅᓪᓗᑎᒃ ᐃᖅᑲᓇᐃᔭᕐᕕᖏᓐᓂᒃ. 

ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᕐᕕᐅᔪᑦ ᐊᒻᒪᓗ ᐊᓯᖏᓪᓗ ᓯᓚᑖᓃᑦᑐᑦ ᒐᕙᒪᒃᑯᑦ 
ᐱᔭᒃᓴᖃᕐᓂᐊᖅᑐᑦ ᐸᕐᓇᐅᑎᓕᐅᖃᑦᑕᕐᓗᑎᒃ ᑭᓱᓂᒃ ᓯᕗᓪᓕᐅᔾᔨᓂᐊᕐᒪᖔᕐᒥᒃ, 
ᖃᐅᔨᓴᖃᑦᑕᕐᓗᑎᓪᓗ ᑲᔪᓯᓂᖃᑦᓯᐊᕋᓗᐊᕐᒪᖔᑕ ᐸᕐᓇᐅᑎᒋᔭᖏᑦ. ᐃᖅᑲᓇᐃᔭᕐᕕᒋᔭᖏᑦ 
ᑲᒪᑦᓯᐊᕋᓗᐊᕐᒪᖔᑕ ᐃᑉᐱᒍᓱᑦᑎᐊᕐᒪᖔᑕ ᐃᓚᓕᐅᔾᔨᑦᓯᐊᕋᓗᐊᕐᒪᖔᑕ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐱᕙᓪᓕᐊᑎᑦᓯᒐᓱᐊᕐᓗᑎᒃ. ᐊᖏᔪᖅᑳᕆᔭᐅᔪᑦ ᐃᖅᑲᓇᐃᔭᕐᕕᐅᔪᓂᑦ 
ᐃᑲᔪᖅᓱᑦᓯᐊᕆᐊᖃᓪᓚᕆᓐᓂᐊᖅᑐᑦ ᑕᒪᓐᓇ ᑲᔪᓯᓂᖃᑦᓯᐊᕈᓐᓇᖁᓪᓗᒍ. ᐃᖅᑲᓇᐃᔭᕐᕕᐅᔪᑦ 
ᑎᑎᕋᐅᓯᖃᖃᑦᑕᕆᐊᖃᕐᓂᐊᖅᑐᑦ ᖃᓄᐃᑉᐸᓪᓕᐊᓂᕐᒥᓂᒃ ᐃᖅᑲᓇᐃᔭᕐᕕᖏᓐᓂᒃ ᐸᕐᓈᕆᓯᒪᔭᖏᑦ 
ᑲᔪᓯᓂᖃᑦᓯᐊᕐᒪᖔᑕ ᐊᑐᐊᒐᓕᕆᓂᕐᒧᑦ ᐊᒻᒪᓗ ᐱᔨᒃᓯᕈᑎᒃᓴᓕᐅᕐᓂᕐᒧᑦ. 

 
ᐃᕕᖅᑎᑉᐸᓪᓕᐊᔪᑦ: ᑐᑭᒧᐊᒍᑎᒃᓴᖅ
ᐃᕕᖅᑎᑉᐸᓪᓕᐊᔪᑦ ᐊᔾᔨᐅᖏᑦᑐᖅ ᓄᓇᕗᑦ ᒐᕙᒪᒃᑯᑦ ᓴᖅᑮᖁᔨᔪᑦ ᑐᙵᕕᒃᓴᒥᒃ ᑐᕌᒐᒃᓴᒥᒃ 
ᒐᕙᒪᒃᑯᓐᓄᑦ ᐃᖅᑲᓇᐃᔭᕐᕕᐅᔪᓄᑦ ᐃᑲᔪᕈᑎᒃᓴᐅᒐᔭᖅᑐᒥᒃ ᖃᓄᖅ ᐃᓄᐃᑦ ᖃᐅᔨᒪᔭᑐᖃᖏᑦ 
ᑐᑭᒧᐊᒍᑎᒃᓴᖏᓐᓂᒃ. ᐊᒥᓱᓂᒃ ᓴᖅᑮᓯᒪᓕᖅᑑᒐᓗᐊᑦ ᑕᐃᒪᙵᑦ ᓄᓇᕗᑦ ᐱᒋᐊᓚᐅᖅᓯᒪᒻᒪᓂᒃ ᖃᓄᖅ 
ᐃᓄᐃᑦ ᖃᐅᔨᒪᔭᑐᖃᖏᑦ ᐃᓚᓕᐅᔾᔭᐅᒍᑎᒃᓴᖏᓐᓂᒃ ᒪᓕᒐᓕᕆᔨᖏᓐᓄᑦ, ᐊᑐᐊᒐᓕᕆᔨᖏᓐᓄᓪᓗ, 
ᐱᔨᒃᓯᕈᑎᒃᓴᓕᐅᖅᑎᓄᓪᓗ.

ᑲᑎᖅᓱᐃᓯᒪᓕᖅᑐᑦ ᑭᓱᑦ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᑲᔪᓯᑎᑦᓯᒍᑎᐅᓯᒪᔪᓂᑦ. ᐃᕕᖅᑎᑉᐸᓪᓕᐊᔪᑦ 
ᐃᑲᔫᑎᖃᓪᓚᕆᓐᓂᐊᖅᑐᖅ ᓯᕗᓂᒃᓴᑦᑎᓐᓄᑦ ᑲᔪᓯᑎᑦᓯᒍᑎᒃᓴᐅᓂᐊᖅᑐᓄᑦ ᒐᕙᒪᒃᑯᓪᓗ 
ᑲᔪᓯᑎᑦᓯᑦᑎᐊᕋᓗᐊᕐᒪᖔᑕ ᓇᓗᓇᐃᔭᐃᒋᐊᖃᓕᕐᓂᐊᕐᒪᑕ. 

ᐃᓄᐃᑦ ᖃᐅᔨᒪᔭᑐᖃᖏᑦ ᐃᓅᓯᕆᓯᒪᔭᖏᑦ ᑲᔪᓯᑦᑎᐊᖏᓐᓇᖁᓪᓗᒋᑦ ᒪᒥᓴᕐᓂᒃᑯᑦ, ᐃᓅᓂᕐᒥᓂᓪᓗ 
ᒪᑭᒋᐊᕈᑎᖃᕐᓂᕐᒥᑦ. ᓯᕗᓕᖅᑎᕗᑦ ᐃᑲᔪᖅᓱᐃᑦᑎᐊᖅᓯᒪᔫᒐᓗᐊᑦ ᐃᓄᐃᑦ ᖃᐅᔨᒪᔭᑐᖃᖏᑦ 
ᐱᕕᖃᖁᔭᐅᓪᓗᑎᒃ ᒐᕙᒪᒃᑯᓐᓂ; ᑭᓯᐊᓂ ᓱᓕ ᐱᔭᒃᓴᓕᐹᓘᔪᒍᑦ ᑐᑭᓯᔭᐅᒋᐊᖃᖅᑐᒍᑦ ᖃᓄᖅ ᐃᓄᐃᑦ 
ᖃᐅᔨᒪᔭᑐᖃᖏᑦ ᐃᓚᓕᐅᔾᔭᐅᒃᑲᓐᓂᕈᓐᓇᕐᓂᖏᓐᓂᒃ ᒐᕙᒪᓕᕆᓂᐅᑉ ᐃᓗᐊᓂ. 

ᑐᕌᒐᕆᒍᒪᔭᕗᑦ
ᑕᑯᒍᒪᔪᒍᑦ ᓄᓇᕗᑦ ᒐᕙᒪᒃᑯᑦ ᐊᐅᓚᓂᖃᓕᕐᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᑐᙵᕕᖃᓪᓚᑦᑖᕐᓗᑎᒃ:

• ᐃᓄᐃᑦ ᖃᐅᔨᒪᔭᑐᖃᖏᑦ ᐃᓂᓪᓚᑦᓯᒪᓗᑎᒃ ᒐᕙᒪᒃᑯᓐᓂ ᐱᐅᓯᖏᓐᓂ, ᐃᖅᑲᓇᐃᔭᕐᕕᐅᔪᓂᑦ;

• ᐃᓄᐃᑦ ᐃᖅᑲᓇᐃᔭᖅᑐᑦ ᒐᕙᒪᒃᑯᓐᓂ ᐱᕕᖃᖅᑎᑕᐅᑦᓯᐊᕐᓗᑎᒃ ᐃᑉᐱᒍᓱᑦᓯᐊᕐᓗᑎᒃ, 
ᑐᙵᕕᖃᓪᓚᕆᓪᓗᑎᒃ ᐃᓕᖅᑯᓯᕐᒥᓂᒃ, ᓇᓗᙱᓪᓗᑎᒃ ᐃᓕᖅᑯᓯᕐᒥᓂᒃ. 

• ᒐᕙᒪᒃᑯᑦ ᐃᖅᑲᓇᐃᔭᖅᑎᐅᔪᑦ ᑐᙵᕕᖃᓪᓚᑦᑖᕐᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐊᑐᐊᒐᓕᕆᓂᕐᒥᑦ, ᐱᔨᒃᓯᕈᑎᒃᓴᓕᕆᓂᕐᒥᑦ, ᐱᔨᒃᓯᕈᑎᒥᓐᓂᒃ;



4ᐃᕕᖅᑎᑉᐸᓪᓕᐊᔪᑦ: 2018-2023

• ᐃᖅᑲᓇᐃᔭᕐᕕᐅᔪᓕᒫᑦ ᐱᓕᕆᖃᑎᒌᓕᕐᓗᑎᒃ ᑲᑐᔾᔨᖃᑎᒌᓪᓗᑎᒃ, ᑕᒪᒃᑮᓯᓂᕐᒥᑦ, 
ᖃᓄᖅᑑᕐᓂᕐᒥᑦ ᐃᓄᐃᑦ ᐃᓚᒋᔭᐅᓗᑎᒃ ᓄᓇᕗᒻᒥᐅᑦ ᐱᔾᔪᑎᒋᓪᓗᒋᑦ;

• ᓄᓇᕗᑦ ᒐᕙᒪᒃᑯᑦ ᑐᙵᓇᖅᑐᒥᒃ ᐃᖅᑲᓇᐃᔭᕐᕕᖃᕐᓗᑎᒃ

• ᓄᓇᕗᑦ ᒐᕙᒪᒃᑯᑦ ᑲᔪᓯᑎᑦᓯᖃᑦᑕᕐᓗᑎᒃ ᐊᑲᐅᓈᒃᑰᖅᑐᓂᒃ ᐃᓄᓐᓅᖓᔪᓂᑦ. 

ᓯᕗᓪᓕᐅᑎᒍᒪᔭᕗᑦ
ᓄᓇᕗᑦ ᒐᕙᒪᒃᑯᑦ ᑐᕌᖅᑕᕗᒥᑦ ᑕᐃᔭᐅᔪᑦ ᑐᙵᕕᐅᖁᔭᐅᔪᑦ: ᑲᔪᓯᓂᖃᑦᓯᐊᖁᓪᓗᒋᑦ 
ᐸᕐᓇᐅᑎᐅᖁᔭᐅᓪᓗᑎᒃ ᐃᓚᓕᐅᑎᒍᓐᓇᖅᓯᖁᔭᐅᓪᓗᑎᑦ ᐃᓄᐃᑦ ᖃᐅᔨᒪᔭᑐᖃᖏᑦ 
ᒐᕙᒪᒃᑯᑦ ᐱᔨᒃᓯᕈᑎᓕᐊᖏᑦ ᐃᓄᓐᓄᑦ ᑐᕌᖓᒐᓗᐊᕐᒪᖔᑕ; ᐅᔾᔨᖅᓱᖅᑕᐅᒐᓗᐊᕐᒪᖔᑕᓗ 
ᐃᓄᐃᑦ ᐃᓚᓕᐅᔾᔭᐅᖁᔭᐅᓪᓗᑎᒃ, ᐃᓄᐃᑦ ᐅᖃᐅᓯᖏᑦ ᐊᑐᖅᑕᐅᒍᓐᓇᖅᓯᖁᓪᓗᒋᑦ, 
ᐱᓕᒻᒪᖅᓴᕈᓐᓇᖅᑎᑕᐅᒍᓐᓇᖅᓯᓗᑎᓪᓗ, ᑲᔪᖏᖅᓴᐅᑎᒃᓴᓂᓪᓗ ᐊᑐᐃᓐᓇᖃᕐᓗᑎᒃ, ᐊᑐᓕᕈᓐᓇᖅᓯᖁᓪᓗᒋᑦ 
ᐅᖃᐅᓯᕐᓂᒥᓂᒃ ᐊᑐᕐᓗᑎᒃ ᐊᐅᓚᑦᓯᒍᓐᓇᖅᓯᖁᓪᓗᒋᑦ, ᐃᓄᒃᑐᑦ, ᖃᓪᓗᓈᑎᓪᓘᓐᓃᑦ ᐅᐃᕕᑎᑐᓪᓘᓐᓃᑦ. 

ᐱᖓᓱᓪᓗᐊᑕᐃᑦ ᐃᕕᖅᑎᑉᐸᓪᓕᐊᔪᑦ ᑲᔪᓯᖁᓪᓗᒍ:  

1. ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓄᑦ ᑐᕌᖓᔪᓂᑦ

2. ᐊᑐᐊᒐᓕᕆᓂᕐᒧᑦ ᐱᔨᒃᓯᕈᑎᒃᓴᓄᑦ ᐱᕙᓪᓕᐊᒍᑎᒃᓴᐃᑦ 

3. ᒐᕙᒪᒃᑯᑦ ᐊᐅᓚᑦᓯᒍᑎᒃᓴᖏᓐᓄᑦ

ᓇᓗᓇᐃᔭᖅᓯᒪᓂᐊᖅᑐᑦ ᑭᓱᑦ ᓯᕗᓪᓕᐅᑎᓂᐊᕐᒪᖔᑦᑎᒍ ᐸᕐᓇᐅᑎᒋᔭᑦᑎᓐᓂ. 

1.  ᐃᓄᐃ ᖃᐅᔨᒪᔭᑐᖃᖏᑦ 
ᐃᖅᑲᓇᐃᔭᕐᕕᒻᒥ ᐊᑐᒐᒃᓴᐃᑦ

ᐃᒪᐃᒍᓐᓇᖅᓯᖁᓪᓗᒋᑦ: ᐃᖅᑲᓇᐃᔭᕐᕕᒻᒥ ᑐᙵᓇᖅᑑᖁᓪᓗᒋᑦ, ᐃᖅᑲᓇᐃᔭᖅᑏᑦ ᑐᓴᖅᑕᐅᖁᓪᓗᒋᑦ, 
ᐃᓚᒋᔭᐅᓂᖏᓐᓂᒃ ᖃᐅᔨᒪᖁᓪᓗᒋᑦ, ᐃᓄᐃᑦ ᖃᐅᔨᒪᔭᑐᖃᖏᑦ ᐃᓚᓕᐅᔾᔭᐅᑦᓯᐊᕐᓗᑎᒃ ᖃᐅᑕᒫᑦ.

ᐱᓕᕆᖃᑎᒌᓐᓂᒃᑯᑦ ᐱᕙᓪᓕᐊᑎᑦᓯᓂᖅ 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ

ᓯᕗᓪᓕᐅᑎᒍᒪᔭᕗᑦ

• ᕿᒥᕐᕈᔭᐅᓗᑎᒃ ᐃᖅᑲᓇᐃᔭᖅᑐᓕᕆᓂᕐᒧᑦ ᐊᑐᐊᒐᐃᑦ ᐃᓄᐃᑦ 
ᖃᐅᔨᒪᔭᑐᖃᓕᕆᓂᕐᒧᑦ ᐋᖅᑭᒋᐊᕆᐊᖃᕐᒪᖔᑕ.

• ᐃᖅᑲᓇᐃᔭᕐᕕᐅᔪᑦ ᐊᑐᒐᒃᓴᖏᓐᓂᒃ ᐃᑲᔫᑎᒃᓴᓂᒃ ᐸᕐᓇᐅᑎᓕᐅᕈᑎᒃᓴᓂᒃ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐅᓪᓗᖃᖅᑎᑦᓯᒍᑎᒃᓴᖏᓐᓂᒃ, ᐃᓕᖅᑯᓯᓕᕆᓂᕐᒧᑦ, ᖃᓄᓕᒫᕐᓗ 
ᐃᓅᓯᕐᒧᑦ ᐱᕚᓪᓕᕈᑎᒃᓴᐅᔪᓂᒃ ᐃᖅᑲᓇᐃᔭᖅᑎᒧᓪᓗ. 

• ᑕᖅᑭᑕᒫᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐃᓕᓐᓂᐊᑎᑦᓯᒍᑎᖃᖃᑦᑕᕐᓗᑎᒃ 
ᐃᓄᑐᖃᖅ ᐃᓕᓐᓂᐊᑎᑦᓯᓗᓂ, ᐃᓄᐃᑦ ᐃᓕᖅᑯᓯᖏᓐᓂᒃ, ᐱᐅᓯᖏᓐᓂᒃ, 
ᐅᓪᓗᒥᓯᐅᑎᓂᓪᓗ, ᑕᐃᑦᓱᒪᓂᑕᕐᓂᓪᓗ ᐃᓄᓐᓅᖓᔪᓂᑦ.    

ᐃᓄᒃᑑᕐᓂᖅ ᐃᖅᑲᓇᐃᔭᕐᕕᒻᒥ
ᓯᕗᓪᓕᐅᑎᒍᒪᔭᕗᑦ

• ᐃᑲᔪᖅᓱᐃᓗᑎᒃ ᐃᖅᑲᓇᐃᔭᖅᑎᖏᑦ ᐃᓄᒃᑑᕆᐅᕈᑎᓴᖏᓐᓂᒃ, ᐃᓄᒃᑑᓲᓪᓗ 
ᐱᕚᓪᓕᕈᑎᒃᓴᖏᓐᓂᒃ

• ᐃᓄᒃᑑᕈᑎᒃᓴᓂᒃ ᐊᑐᐃᓐᓇᖃᖅᑎᑦᓯᓗᑎᒃ ᐃᓄᒃᑑᕐᓂᖅ ᐱᕚᓪᓕᕈᑎᒃᓴᖏᓐᓂᒃ. 

• ᐋᖅᑭᒃᓱᐃᓗᑎᒃ ᐊᑐᐊᒐᒃᓴᓂᒃ ᐃᖅᑲᓇᐃᔭᕐᕕᐅᔪᓄᑦ, ᓯᓚᑖᓃᑦᑐᓄᓪᓗ 
ᐱᓕᕆᖃᑎᖃᕐᓗᑎᒃ ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᒃᑯᑦ ᐅᖃᐅᓯᓕᕆᓂᕐᒧᑦ.

ᐃᖅᑲᓇᐃᔭᖅᑎᑖᕐᓗᑎᒃ, ᐃᓕᓐᓂᐊᑎᑦᓯᓗᑎᒃ ᐃᓄᓐᓂᑦ 
ᐱᕚᓪᓕᕈᑎᒃᓴᖏᓐᓂᒃ ᒐᕙᒪᒃᑯᓐᓂ

ᓯᕗᓪᓕᐅᑎᒍᒪᔭᕗᑦ

• ᑲᔪᓯᑎᑦᓯᓗᑎᒃ ᐱᒋᐊᖅᓯᒪᔭᕐᒥᓂᒃ ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑐᓕᕆᓂᕐᒧᑦ 
ᑐᕌᒐᓕᐊᕆᓯᒪᔭᖏᓐᓂᒃ

• ᑲᔪᓯᒍᑎᒃᓴᖏᓐᓂᒃ ᐃᓄᓐᓂᑦ ᐃᖅᑲᓇᐃᔭᖅᑎᑖᕋᓱᐊᕐᓂᕐᒧᑦ ᑐᕌᖓᔪᓂᑦ 

2.  ᐃᓄᐃᑦ ᖃᐅᔨᒪᔭᑐᖃᖏᑦ  
ᐊᑐᖅᑕᐅᓗᑎᒃ ᐊᑐᐊᒐᓕᕆᓂᕐᒧᑦ,  
ᐱᔨᒃᓯᕈᑎᒃᓴᓄᑦ ᐱᕙᓪᓕᐊᑎᒍᑎᒃᓴᐃᑦ  

ᐃᒪᐃᒍᓐᓇᖅᓯᖁᓪᓗᒋᑦ: ᐊᑐᐊᒐᓕᕆᖃᑦᑕᖅᑐᑦ, ᐱᔨᒃᓯᕈᑎᒃᓴᓕᕆᖃᑦᑕᖅᑐᑦ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᑐᙵᕕᖃᖃᑦᑕᕆᐊᖃᓛᖅᑐᑦ, ᐃᓄᐃᓪᓗ ᐃᓚᒋᔭᐅᖃᑦᑕᕐᓗᑎᒃ 
ᐱᕙᓪᓕᐊᓂᓕᒫᖏᓐᓂᒃ ᑲᔪᓯᑎᑕᐅᒐᓱᐊᖅᑐᑦ, ᖃᓄᖅᑑᖅᓯᒪᓗᑎᒃ ᐊᑲᐅᓈᓚᒃᑯᑦ ᑕᒪᒃᑮᓯᓗᑎᒃ.

 
ᓄᓇᕗᑦ ᒐᕙᒪᒃᑯᑦ ᐱᓕᕆᖃᑎᒌᑦᓯᐊᕐᓗᑎᒃ ᐊᑐᐊᒐᓕᕆᖃᑦᑕᖅᑐᓪᓗ ᐃᓄᐃᓪᓗ 

ᖃᐅᔨᒪᔪᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐱᔾᔪᑎᖃᕐᓗᑎᒃ
ᓯᕗᓪᓕᐅᑎᒍᒪᔭᕗᑦ

• ᕿᒥᕐᕈᔭᐅᓂᖃᕐᓗᑎᒃ ᐊᐅᓚᑦᓯᒍᓯᖏᑦ ᑐᑦᑕᕐᕕᒃᑯᑦ ᐊᒻᒪᓗ ᐃᓄᐃᑦ 
ᖃᐅᔨᒪᔭᑐᖃᖏᑦ ᑲᑎᒪᔨᖏᑦ

• ᑲᑎᖅᓱᐃᒍᑎᖃᕐᓗᑎᒃ ᐃᓄᐃᑦ ᐅᖃᐅᔾᔨᒋᐊᖅᑎᐅᔪᑦ/ᑲᑎᒪᔨᐅᔪᑦ ᑭᓱᓕᕆᔨᐅᓂᖏᑦ 
ᑲᒪᒋᔭᕆᐊᓕᖏᓪᓗ.

• ᐋᖅᑭᑦᓱᐃᓗᑕ ᐊᑐᖅᑕᐅᔪᒃᓴᓂᒃ ᐊᑐᐊᒐᒃᓴᓂᒃ ᐱᓕᕆᖃᑎᒌᑦᓯᐊᕈᑎᒃᓴᓂᒃ 
ᐊᖏᖃᑎᒌᓐᓂᒃᑯᑦ

ᐃᓄᒃᑐᑦ ᑕᐃᒍᓯᖃᕐᓗᑎᒃ ᓴᖅᑭᑉᐸᓪᓕᐊᔭᖏᑦ, ᐊᑐᐊᒐᓕᐊᕆᔭᒥᓂᒃ, 
ᒪᓕᒐᕐᔪᐊᒃᑰᕆᐊᓕᓐᓂᓪᓗ

ᓯᕗᓪᓕᐅᑎᒍᒪᔭᕗᑦ

• ᐃᑲᔪᖅᑕᐅᓗᑎᒃ ᐃᖅᑲᓇᐃᔭᕐᕕᐅᔪᑦ ᓴᖅᑭᑉᐸᓪᓕᐊᔭᖏᑦ, ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ, ᐅᖃᐅᓯᖏᓐᓂᓪᓗ ᑐᙵᕕᖃᑦᓯᐊᕋᓗᐊᕐᒪᖔᑕ.

• ᓴᖅᑮᔪᖃᕐᓗᓂ ᐊᑐᐊᒐᓕᕆᓂᕐᒧᑦ ᐃᓕᓐᓂᐊᒐᒃᓴᓂᒃ ᐃᓄᐃᑦ ᐃᓚᐅᓂᖅᓴᐅᖁᓪᓗᒋᑦ

ᐊᑐᐊᒐᓕᕆᓂᕐᒧᑦ ᐱᐅᓯᕆᔭᐅᓲᑦ ᐊᖏᖃᑎᒌᓐᓂᒃᑯᑦ ᐋᖅᑭᒋᐊᖃᑦᑕᕐᓗᑎᒃ
ᓯᕗᓪᓕᐅᑎᒍᒪᔭᕗᑦ

• ᐋᖅᑭᒃᓱᐃᓛᖅᑐᒍᑦ ᖃᐅᔨᓴᐅᑎᒃᓴᑦᑎᓐᓂᒃ ᖃᓄᖅ ᐃᖅᑲᓇᐃᔭᕐᕕᐅᔪᑦ 
ᐃᓚᓕᐅᔾᔨᒐᓱᐊᕐᒪᖔᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᑐᐊᒐᓕᕆᑎᓪᓗᒋᑦ, 
ᐊᑐᐃᓐᓇᕈᐃᖃᑦᑕᖅᑐᓄᓪᓗ ᐱᔨᒃᓯᕈᑎᒃᓴᓂᒃ.

 
 

3.  ᐃᓄᐃᑦ ᖃᐅᔨᒪᔭᑐᖃᖏᑦ 
ᒐᕙᒪᒃᑯᓐᓂ ᐱᔨᒃᓯᕈᑎᐅᕙᑦᑐᓂᒃ

ᐃᒪᐃᒍᓐᓇᖅᓯᖁᓪᓗᒋᑦ: ᐃᖅᑲᓇᐃᔭᖅᑏᑦ ᐃᓄᒃᑑᕈᓐᓇᖅᓯᖁᓪᓗᒋᑦ ᐊᒻᒪᓗ ᐃᓄᐃᑦ ᐃᓚᒋᔭᐅᖁᓪᓗᒋᑦ 
ᓴᖅᑭᖅᑕᐅᕙᓪᓕᐊᔪᑦ ᐃᓄᓐᓅᖓᔫᒥᖁᓪᓗᒋᑦ ᓄᓇᕗᒻᒥᐅᑦ ᐱᔨᒃᓯᖅᑕᐅᑦᓯᐊᖁᓪᓗᒋᑦ.

 
ᐃᓄᐃᑦ ᐃᓚᒋᔭᐅᖃᑦᑕᖁᓪᓗᒋᑦ ᐱᔨᒃᓯᕈᑎᒃᓴᐃᑦ ᖃᓄᖅᑑᖅᑕᐅᓯᒪᓂᖏᑦ 

ᑲᔪᓯᑎᑦᓯᓯᒪᔪᓪᓗ ᓇᓗᓇᐃᖅᑕᐅᓯᒪᓗᑎᒃ
ᓯᕗᓪᓕᐅᑎᒍᒪᔭᕗᑦ

• ᐃᓄᐃᑦ ᐃᓚᒋᔭᐅᖃᑦᑕᕐᓗᑎᒃ ᑐᒃᓯᕌᕆᔭᐅᓯᒪᔪᑦ ᑲᔪᓯᓂᖃᑦᓯᐊᖁᓪᓗᒋᑦ 

• ᐋᖅᑭᒃᓱᐃᓗᑕ ᐊᑐᖅᑕᐅᔪᒃᓴᓂᒃ ᖃᓄᖅ ᐃᓄᐃᑦ ᑐᓴᐅᒪᑎᑕᐅᖁᓪᓗᒋᑦ, 
ᖃᓄᖅᑑᕈᑎᒃᓴᓂᓪᓗ. 

• ᖃᐅᔨᒐᓱᐊᖃᑦᑕᕐᓗᑕ ᖃᓄᖅ ᓄᓇᓕᓐᓄᑦ ᐋᖅᑭᒋᐊᖁᔭᐅᓯᒪᔪᓂᒃ, ᑭᓲᒻᒪᖔᑕᓗ 
ᐊᑐᐃᓐᓇᐅᑎᑕᐅᕙᑦᑐᑦ ᑐᒃᓯᕋᕈᑎᒃᑯᑦ ᐊᑐᖅᑕᐅᓲᑦ ᐊᓯᖏᓪᓗ. 

ᐃᖅᑲᓇᐃᔭᖅᑏᑦ ᐃᑲᔪᕆᐊᓕᕗᑦ ᐃᑲᔪᕈᓐᓇᕐᓂᐊᕐᒪᑕ 
ᐃᓄᒃᑐᑦ ᐊᒻᒪᓗ ᐃᓕᖅᑯᓯᖓᑎᒍᑦ

ᓯᕗᓪᓕᐅᑎᒍᒪᔭᕗᑦ

• ᐃᓕᓐᓂᐊᑎᑦᓯᖃᑦᑕᕐᓂᐊᖅᑐᒍᑦ ᐃᓕᖅᑯᓰᑦ ᒥᒃᓵᓄᑦ, ᑐᓴᐅᒪᔭᐅᓂᖅᓴᐅᖁᓪᓗᒋᑦ 
ᐃᓕᖅᑯᓯᕆᔭᐅᔪᑦ, ᖃᓄᐃᒍᑎᐅᓯᒪᔪᓪᓗ, ᑐᓴᐅᒪᓂᖏᑦ ᑐᑭᓯᕙᓪᓕᐊᓂᖏᑦ 
ᒪᓕᓪᓗᒋᑦ ᐊᑲᐅᓂᖅᓴᒥᒃ ᐃᑲᔪᕈᓐᓇᖅᓯᖁᓪᓗᒋᑦ ᐃᑉᐱᓐᓂᐊᔪᖁᑎᖃᕈᓐᓇᖅᓯᓗᑎᓪᓗ 
ᐃᖅᑲᓇᐃᔭᖅᑎᐅᔪᓂᑦ ᒐᕙᒪᒃᑯᓐᓂ. 

• ᓴᖅᑭᖅᑕᐅᓂᐊᖅᑐᓂᒃ ᑭᓱᑐᐃᓐᓇᕐᓂᒃ ᐃᓄᒃᑑᖅᓯᒪᖅᑳᖃᑦᑕᕐᓗᑎᒃ, ᐅᔾᔨᖅᓱᕐᓗᑎᓪᓗ 
ᐃᓕᖅᑯᓯᕆᔭᐅᔪᓂᑦ ᐃᑉᐱᒍᓱᑦᓯᒪᒻᒪᖔᑕ, ᑲᔪᓯᑦᑎᐊᕐᓂᐊᕋᓗᐊᕐᒪᖔᑕᓗ. 

ᐃᕕᖅᑎᑉᐸᓪᓕᐊᔪᑦ ᖃᓄᖅ 
ᐸᕐᓇᐅᑎᖃᕐᓂᐊᕐᓂᖏᑦ
ᓄᓇᕗᑦ ᒐᕙᒪᒃᑯᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᓯᕗᓪᓕᐅᔾᔨᒍᒪᕗᑦ ᖃᓄᓕᒫᖅ ᐱᓕᕆᐊᖏᓐᓂᒃ. 
ᐃᕕᖅᑎᑉᐸᓪᓕᐊᔪᑦ ᐱᕙᓪᓕᐊᑐᐃᓐᓇᕐᓂᐊᖅᑐᖅ ᐃᑲᔫᑎᒃᓴᓂᒃ ᐃᖅᑲᓇᐃᔭᖅᑏᑦ 
ᐃᓚᓕᐅᔾᔨᒍᓐᓇᖅᓯᖁᓪᓗᒋᑦ ᑐᙵᕕᖃᖁᓪᓗᒋᓪᓗ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ; ᑐᑭᒧᐊᒍᑎᒃᓴᓕᐅᖅᑐᑦ 
ᓯᕗᓂᒃᓴᒧᑦ ᐸᕐᓇᐅᑎᖃᖅᑐᑦ ᐋᖅᑭᒃᓱᐃᒍᑎᒃᓴᖏᓐᓂᒃ ᑐᙵᕕᒃᓴᖏᓐᓂᒃ ᐊᒻᒪᓗ ᖃᐅᔨᓴᐅᑎᖃᕐᓗᑎᒃ 
ᓇᓗᓇᐃᔭᐃᓯᒪᔪᓂᒃ ᖃᓄᖅ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐃᓚᓕᐅᔾᔨᒻᒪᖔᑕ ᒐᕙᒪᒃᑯᓐᓂ. 

ᐊᕐᕌᒍᓄᑦ ᑕᓪᓕᒪᓄᑦ
ᐃᕕᖅᑎᑉᐸᓪᓕᐊᔪᑦ ᑐᑭᒧᐊᒍᑎᒃᓴᐃᑦ ᐸᕐᓇᐅᑎᖃᖅᑐᑦ ᐊᕐᕌᒍᓄᑦ ᑕᓪᓕᒪᓄᑦ 2018ᒥᑦ-2023ᒧᑦ. 
ᐃᓕᖅᑯᓯᓕᕆᔨᒃᑯᑦ ᐃᕕᖅᑎᑉᐸᓪᓕᐊᔪᒥᒃ ᑕᐃᒎᓯᖃᖅᑎᑦᓯᓂᐊᖅᑐᑦ ᐃᕕᖅᑎᑉᐸᓪᓕᐊᒐᓱᐊᕐᓂᖏᓐᓂᒃ 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᑐᓕᒻᒪᑦᑕᐅᒐᓱᐊᕐᓂᖏᓐᓂᒃ.

ᐊᕐᕌᒍ 2017-2018ᒥ – ᕿᒥᕐᕈᔭᐅᑎᑦᓯᓂᐊᖅᑐᑦ 

ᐃᓕᖅᑯᓯᓕᕆᔨᒃᑯᑦ ᕿᒥᕐᕈᔭᐅᑎᑦᓯᓂᐊᖅᑐᑦ ᐃᓄᐃᑦ ᖃᐅᔨᒪᔭᑐᖃᓕᕆᓂᕐᒧᑦ ᐃᑲᔪᕈᑎᓴᖏᓐᓂᒃ 
ᐊᑐᐃᓐᓇᖃᑦᓯᐊᕋᓗᐊᕐᒪᖔᑕ ᒫᓐᓇ ᐊᑐᖃᑦᑕᖅᑕᒥᓂᒃ ᐸᕐᓇᓯᒪᑦᓯᐊᖁᓪᓗᒋᑦ ᐃᕕᖅᑎᑉᐸᓪᓕᐊᔪᑦ 
ᑲᔪᓯᖁᓪᓗᒋᑦ, ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᐃᖅᑲᓇᐃᔭᖅᑏᑦ, ᐱᓕᕆᐊᕆᕙᑦᑕᖏᓪᓗ ᐋᖅᑭᑦᓯᒪᔪᑦ 
ᑐᑦᑕᕐᕕᒃᑯᓪᓗ, ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔩᓪᓗ ᐱᐅᓯᕆᕙᑦᑕᖏᑦ ᐋᖅᑭᒋᐊᕈᑎᒃᓴᖏᑦ. 
ᕿᒥᕐᕈᔭᐅᓚᐅᖅᑎᓪᓗᒋᑦ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᐃᖅᑲᓇᐃᔮᖑᕙᑦᑐᑦ ᐃᓕᖅᑯᓯᓕᕆᔨᒃᑯᓐᓂ 
ᑐᑭᓯᒍᑎᒋᒐᔭᖅᑕᕗᑦ ᐋᖅᑭᒋᐊᕆᐊᓖᑦ ᑲᔪᓯᓂᖃᑦᓯᐊᖁᓪᓗᒍ ᐃᕕᖅᑎᑉᐸᓪᓕᐊᔪᑦ ᑐᑭᒧᐊᒍᑎᒃᓴᐃᑦ.  

ᐊᕐᕌᒍ 2018-2019ᒥ – ᑐᑭᒧᐊᒍᑎᒃᓴᐃᑦ ᐸᕐᓇᐅᑎᖏᑦ   

ᐃᓕᖅᑯᓯᓕᕆᔨᒃᑯᑦ ᐸᕐᓇᐅᑎᖃᕐᓂᐊᖅᑐᑦ ᐃᕕᖅᑎᑉᐸᓪᓕᐊᔪᑦ ᑲᔪᓯᓂᖃᑦᓯᐊᖁᓪᓗᒋᑦ. 
ᐸᕐᓇᐅᑎᓕᐊᖑᔪᑦ ᓯᕗᓪᓕᐅᑎᔭᕆᐊᓖᓪᓗ, ᐱᓕᕆᐊᒃᓴᐃᓪᓗ, ᖃᖓᒃᑯᓪᓗ, ᑮᓇᐅᔭᖅᑐᕈᑎᒋᓂᐊᖅᑐᓪᓗ 
ᐃᕕᖅᑎᑉᐸᓪᓕᐊᔪᑦ ᑐᑭᒧᐊᒍᑎᒃᓴᓕᐊᖏᑦ ᐱᔾᔪᑎᒋᓪᓗᒋᑦ. 

ᐊᕐᕌᒍ 2021-22 ᒥ– ᕿᒥᕐᕈᒃᑲᓐᓂᕐᓗᒋᑦ ᐃᕕᖅᑎᑉᐸᓪᓕᐊᔪᑦ ᐸᕐᓇᐅᑎᒋᓯᒪᔭᖏᑦ 
ᑲᔪᓯᓂᕋᖅᓯᒪᓂᖏᑦ

ᐃᓕᖅᑯᓯᓕᕆᔨᒃᑯᑦ ᖃᐅᔨᓴᐅᑎᖃᓛᖅᑐᑦ ᐃᕕᖅᑎᑉᐸᓪᓕᐊᔪᑦ ᑐᑭᒧᐊᒍᑎᒃᓴᐃᑦ ᖃᓄᐃᓕᐅᖅᓯᒪᓂᖏᑦ, 
ᐋᖅᑭᒋᐊᕆᐊᖃᕐᓂᖏᑦ ᑕᐃᒃᑯᐊᓗ ᐋᖅᑭᒋᐊᕈᑎᒋᓯᒪᔭᖏᑦ ᐸᕐᓇᐅᑎᒋᓗᒋᑦ ᐊᕐᕌᒍ 2022-2023ᒥ. 

ᐃᑲᔫᑎᒃᓴᐃᑦ ᐊᒻᒪᓗ ᖃᐅᔨᓴᐅᑎᒃᓴᐃᑦ 
ᐃᓕᖅᑯᓯᓕᕆᔨᒃᑯᑦ ᐃᖅᑲᓇᐃᔭᕐᕕᐅᔪᓂᑦ ᐃᑲᔫᑎᒃᓴᓂᒃ ᖃᓄᓕᒫᖅ ᐃᕕᖅᑎᑉᐸᓕᐊᔪᑦ 
ᑐᑭᒧᐊᒍᑎᒃᓴᖏᓐᓂᒃ ᐊᑐᐃᓐᓇᐅᑎᑦᓯᒋᐊᓖᑦ. 

ᐃᓕᖅᑯᓯᓕᕆᔨᒃᑯᑦ ᐃᖅᑲᓇᐃᔭᕐᕕᐅᔪᓄᑦ ᑐᓴᐅᒪᑎᑦᓯᑦᓯᐊᕆᐊᓖᑦ ᖃᓄᖅ ᐃᕕᖅᑎᑉᐸᓪᓕᐊᔪᖅ 
ᑐᑭᒧᐊᒍᑎᒃᓴᐃᑦ ᖃᐅᔨᓴᖅᑕᐅᓂᖃᕐᓂᐊᕐᒪᖔᑕ ᓲᕐᓗ ᐅᑯᐊ: 

• ᐃᓄᐃᑦ ᖃᐅᔨᒪᔭᑐᖃᖏᑦ ᐅᓪᓗᖃᖅᑎᑕᐅᓲᖑᒻᒪᑕ (ᐅᓂᒃᑳᓕᐅᕆᐊᖃᓲᖑᒻᒪᑕ, 
ᓇᒧᙵᓚᐅᕐᒪᖔᑕ, ᐱᔾᔪᑎᖏᓐᓂᒃ, ᐊᒥᓲᓂᖏᓐᓂᒃ, ᐃᖅᑲᓇᐃᔭᖅᑏᓪᓗ ᖃᓄᐃᓚᐅᕐᒪᖔᑕ);

• ᑎᑎᕋᐅᓯᖃᖃᑦᑕᕐᓗᑎᒃ ᖃᑦᓰᓪᓗ ᐃᓕᓐᓂᐊᖃᑕᐅᓚᐅᕐᒪᖔᑕ ᐃᓄᒃᑐᑦ ᐃᓕᓐᓂᐊᒐᒃᓴᓂᒃ, 
ᐱᓕᒻᒪᒐᒃᓴᓂᒃ 

• ᐃᓄᒃᑐᑦ ᐊᑐᖅᑐᑎᒃ ᐱᔨᒃᓯᕈᑕᐅᓚᐅᖅᑐᑦ ᐊᓯᖏᓪᓗ ᐃᖅᑲᓇᐃᔭᕐᕕᐅᔪᑦ 
ᐊᑐᕆᐊᖃᕐᓂᖏᓐᓂᒃ  

ᐃᓕᖅᑯᓯᓕᕆᔨᒃᑯᑦ ᐃᖅᑲᓇᐃᔭᕐᕕᐅᔪᓂᑦ ᑐᒃᓯᕋᖃᑦᑕᕐᓂᐊᕐᒥᔪᑦ ᑐᓴᕐᕕᖃᕈᒪᓗᑎᒃ ᐅᑯᓂᖓ:

• ᐃᖅᑲᓇᐃᔭᕐᕕᐅᔪᓂᑦ ᖃᓄᖅ ᐃᓄᐃᑦ ᖃᐅᔨᒪᔭᑐᖃᖏᑦ ᐃᓚᓕᐅᔾᔭᐅᒻᒪᖔᖅ 
ᐊᑐᐊᒐᓕᐊᖏᓐᓂᒃ, ᐱᔨᒃᓯᕈᑎᒃᓴᓕᐊᖏᓐᓂᒃ; 

• ᓄᑖᓪᓗ ᐃᑲᔫᕈᑎᒃᓴᓂᒃ ᓴᖅᑭᑉᐸᓪᓕᐊᔭᖏᓐᓂᒃ ᑭᓱᓂᖏᓐᓂᒃ

• ᑲᔪᓯᓂᖃᑦᓯᐊᖅᓯᒪᔪᓂᒃ ᐅᓂᒃᑳᓕᐊᕆᓯᒪᔪᓂᒃ ᓄᓇᕗᒻᒥᐅᓄᑦ ᐃᑲᔫᑎᖃᖅᓯᒪᓕᖅᑐᓂᒃ 
ᐱᔾᔪᑎᒋᓪᓗᒍ ᐃᕕᖅᑎᑉᐸᓪᓕᐊᔪᑦ ᑐᑭᒧᐊᒍᑎᒃᓴᐃᑦ ᐱᕚᓪᓕᕈᑎᖃᖅᓯᒪᒻᒪᖔᑕ. 

ᑕᒪᒃᑯᐊ ᑐᓴᕐᕕᒋᖃᑦᑕᖅᑕᕗᑦ ᐃᖅᑲᓇᐃᔭᕐᕕᐅᔪᑦ ᖃᓄᐃᑉᐸᓪᓕᐊᓂᖏᑦ ᐱᕚᓪᓕᖅᓯᒪᓂᖏᑦ 
ᐃᕕᖅᑎᑉᐸᓪᓕᐊᔪᑦ ᑐᑭᒧᐊᒍᑎᒃᓴᐃ ᐊᑐᖅᑕᐅᓕᖅᑎᓪᓗᒋᑦ.  

ᐱᓕᕆᐊᒃᓴᐃᑦ ᑲᒪᔪᒃᓴᐃᓪᓗ
ᐃᓕᖅᑯᓯᓕᕆᔨᒃᑯᑦ ᐊᒻᒪᓗ ᒐᕙᒪᓕᕆᔨᒃᑯᑦ ᑲᒪᒋᔭᖃᓲᑦ ᐊᑐᐊᒐᒃᓴᓕᐊᖑᔪᓂᑦ, ᐊᑐᕆᐊᖃᖅᑐᓂᓪᓗ, 
ᐊᓯᖏᓐᓄᑦ ᐃᖅᑲᓇᐃᔭᕐᕕᐅᔪᓄᑦ ᐃᓚᓕᐅᔾᔨᒍᑎᒃᓴᖏᓐᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ. 

ᐃᓕᖅᑯᓯᓕᕆᔨᒃᑯᑦ ᐋᖅᑭᑦᓱᐃᓛᖅᑐᑦ ᐸᕐᓇᐅᑎᒃᓴᓂᒃ ᐊᑐᐊᒐᓕᕆᓂᕐᒧᑦ ᐱᓗᐊᖅᑐᒥᒃ ᖃᓄᖅ 
ᐃᓄᐃᑦ ᐃᓕᖅᑯᓯᖏᑦ, ᐅᖃᐅᓯᖏᑦ, ᐱᐅᓯᖏᑦ ᐱᔾᔪᑎᒋᓪᓗᒋᑦ ᓄᓇᕗᒻᒥᐅᑦ. ᐃᓕᖅᑯᓯᓕᕆᔨᒃᑯᑦ 
ᑲᔪᖏᖅᓴᐃᔨᐅᔪᑦ, ᐊᔭᐅᖅᑎᐅᔪᑦ ᐃᓄᐃᑦ ᐃᓕᖅᑯᓯᖏᑦ ᐃᓚᓕᐅᔾᔭᐅᖁᓪᓗᒋᑦ, ᐅᐱᒋᔭᐅᖁᓪᓗᒋᑦ 
ᐊᑐᖅᑕᐅᖁᓪᓗᒋᓪᓗ, ᐃᓄᒃᑐᑦ ᓴᖅᑭᔮᖁᔭᐅᓪᓗᓂ ᐅᖃᓕᒫᒐᖃᕐᕕᓐᓂᑦ ᓄᓇᕗᒥᑦ, ᑕᐃᒃᑯᐊ 
ᑮᓇᐅᔭᓕᐅᕋᓱᐊᕋᑎᒃ ᓄᓇᓕᓐᓅᖓᔪᓂᑦ ᑲᑐᔾᔨᖃᑎᒌᑦ ᐱᕙᓪᓕᐊᑎᑦᓯᓂᕐᒧᑦ ᐃᓕᖅᑯᓯᕐᒥᑦ, 
ᐅᖃᐅᓯᓕᕆᓂᕐᒥᑦ, ᐊᒻᒪᓗ ᐃᓄᑐᖃᐃᑦ, ᐃᓅᓱᑦᑐᑦ ᐱᓕᕆᔾᔪᑎᒃᓴᖏᓐᓂᒃ. 

ᐃᓕᖅᑯᓯᓕᕆᔨᒃᑯᓐᓂ, ᑐᑭᒧᐊᑎᑦᓯᔨ ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᐱᓕᕆᐊᒃᓴᖃᖃᑦᑕᖅᑐᖅ: 

• ᑐᑦᑕᕕᒃᑯᓐᓂᑦ ᑲᑎᒪᑎᑦᓯᖃᑦᑕᖅᑐᖅ

• ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔨᖏᓐᓂᒃ ᑲᑎᒪᑎᑦᓯᖃᑦᑕᕐᒥᔪᖅ

• ᐃᖅᑲᓇᐃᔭᕐᕕᐅᔪᑦ ᑲᑎᒪᖃᑎᖃᕈᒪᔪᑦ ᑲᒪᒋᓲᖏᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 

• ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᐱᔾᔪᑎᖃᖅᑐᓂᒃ ᑲᑎᖅᓱᐃᓲᑦ, ᓇᓗᓇᐃᔭᐃᓲᑦ

• ᐃᑲᔪᖅᓱᐃᓲᖅ ᑐᑦᑕᕕᒃᑯᓐᓂᑦ ᐃᑲᔪᕆᐊᖃᖅᑐᓂᒃ. 

ᐃᖅᑲᓇᐃᔭᕐᕖᑦ ᐊᖏᔪᖅᑳᖏᑦ ᐊᔭᐅᖅᑎᐅᕗᑦ ᑲᔪᓯᑎᑦᓯᔨᐅᔪᑦ ᐃᓄᐃᑦ ᖃᐅᔨᒪᔭᑐᖃᖏᑦ 
ᐃᓚᓕᐅᔾᔭᐅᖁᓪᓗᒋᑦ ᐸᕐᓈᕆᔭᖏᓐᓂᒃ ᑐᕌᒐᓕᐊᕆᔭᖏᓐᓂᒃ ᐱᔭᕇᖁᔭᖏᓐᓂᒃ. ᐊᖏᔪᖅᑳᖑᒐᒥᒃ 
ᓯᕗᓕᐅᕆᑦᓯᐊᕆᐊᓖᑦ ᐃᖅᑲᓇᐃᔭᕐᕕᖏᓐᓂᒃ ᐃᑉᐱᒍᓱᑦᓯᐊᕋᓗᐊᕐᒪᖔᑕ ᐃᓄᐃᑦ ᖃᐅᔨᒪᔭᑐᖃᖏᓐᓂ 
ᑐᙵᕕᖃᕐᓗᑎᒃ. ᐊᖏᔪᖅᑳᕆᔭᐅᔪᑦ ᐅᓂᒃᑳᓕᐅᖅᓯᒪᖃᑦᑕᕆᐊᓖᑦ ᖃᓄᖅ ᐃᓚᓕᐅᔾᔨᕙᓪᓕᐊᓂᕐᒥᓂᒃ 
ᐃᕕᖅᑎᑉᐸᓪᓕᐊᔪᑦ ᐊᑐᕐᓗᒋᑦ. 

ᐃᖅᑲᓇᐃᔭᕐᕕᐅᔪᑦ ᑎᑎᕋᐅᓯᖃᖃᑦᑕᕆᐊᖃᕐᓂᐊᖅᑐᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐃᓚᓕᐅᑎᕙᓪᓕᐊᔭᒥᓐᓂᒃ ᖃᓄᐃᑉᐸᓕᐊᓕᕐᒪᖔᑕ ᐸᕐᓈᕆᓯᒪᔭᖏᑦ, ᐊᑐᐊᒐᓕᕆᔨᖏᑦ, 
ᐊᖏᔪᖅᑳᖑᔪᓪᓗ ᐃᑲᔪᖅᓱᐃᑦᑎᐊᖁᓪᓗᒋᑦ, ᐊᑐᐃᓐᓇᐅᖃᑦᑕᖁᓪᓗᒋᑦ ᐃᑲᔪᖅᑕᐅᔪᖃᕆᐊᖃᓕᕋᐃᑉᐸᑦ. 
ᐃᑲᔪᖅᑕᐅᒍᒪᒍᓐᓇᕐᒥᔪᑦ ᑐᑦᑕᕕᒋᔭᒻᒥᓄᑦ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔨᖏᓐᓂᑦ 
ᐃᑲᔪᖅᑕᐅᒍᒪᒍᑎᒃ ᐃᓄᐃᑦ ᖃᐅᔨᒪᔭᑐᖃᓕᕆᔾᔪᑎᒋᓐᓂᐊᖅᑕᒥᓐᓂᒃ.

ᓴᖅᑭᖅᑕᐅᓯᒪᓕᖅᑐᑦ ᐊᑐᐃᓐᓇᐅᔪᑦ
 
ᐃᓕᖅᑯᓯᓕᕆᔨᒃᑯᑦ, ᐃᓄᐃᑦ ᐊᓐᓄᕌᓕᐅᕈᓯᖏᑦ ᐊᒻᒪᓗ ᓱᓇᒃᑯᑖᓕᐅᕈᓯᖏᓐᓄᑦ ᐊᑐᐊᒐᒃᓴᐃᑦ 

•  ᐊᑐᐊᒐᒃᓴᐃᑦ ᐃᓕᓐᓂᐊᕈᑎᒃᓴᐃᑦ ᐊᑐᖅᑕᐅᒍᓐᓇᕋᔭᖅᑐᑦ ᐅᓪᓗᖃᖅᑎᑦᓯᔪᖃᓕᖅᐸᑦ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᐃᓕᓴᐃᔪᖃᓕᖅᐸᑦ ᑖᒃᑯᓂᖓ. 

ᐊᑐᐊᒐᐃᑦ ᒪᓕᒋᐊᓖᑦ 
•  ᑮᓇᐅᔭᓕᕆᔨᒃᑯᑦ, ᐃᖅᑲᓇᐃᔭᖅᑎᐅᓂᕐᒧᑦ ᐱᐅᓯᕆᔭᐅᒋᐊᓖᑦ
•  ᑮᓇᐅᔭᓕᕆᔨᒃᑯᑦ, ᐃᖅᑲᓇᐃᔭᖅᑐᓕᕆᓂᕐᒧᑦ ᒪᓕᒋᐊᓖᑦ, ᐊᑐᐊᒐᐃᑦ ᐃᓕᖅᑯᓯᓕᕆᓂᕐᒧᑦ 

ᐅᓪᓗᖃᖅᑎᑕᐅᓂᕐᒧᑦ 
• ᐃᓕᖅᑯᓯᓕᕆᔨᒃᑯᑦ, ᐃᓄᐃᑦ ᖃᐅᔨᒪᔭᑐᖃᓕᕆᓂᕐᒧᑦ ᐊᑐᒐᒃᓴᐃᑦ
• ᐃᖅᑲᓇᐃᔭᕐᕕᐅᔪᑦ ᐃᓄᓐᓂᑦ ᐃᖅᑲᓇᐃᔭᖅᑎᑖᕋᓱᐊᕐᓂᕐᒧᑦ ᐸᕐᓇᐅᑎᖃᕐᓂᖅ 

ᐃᓄᐃᑦ ᖃᐅᔨᒪᔭᑐᖃᖏᑦ ᑐᙵᕖᑦ ᐊᕙᓗᒥᐅᑕᐃᑦ
•  ᑕᑯᒥᓇᖅᑐᑎᒃ ᐊᕙᓗᒥᐅᑕᖅ ᓴᖅᑭᖅᑐᑦ ᑭᓲᓂᖏᓐᓂᒃ ᑎᓴᒪᐅᔪᖅᑐᑦ ᐃᓄᐃᑦ ᖃᐅᔨᒪᔭᑐᖃᖏᑦ 

ᑐᙵᕕᐅᔪᑦ ᒐᕙᒪᓕᕆᔨᒃᑯᓐᓂᑦ ᐊᑐᐃᓐᓇᐅᑎᑕᐅᔪᑦ
•  ᐊᓯᑦᑕᐅᖅ ᐊᕙᓗᒥᐅᑕᐃᑦ ᓴᖅᑭᑕᐅᓯᒪᒻᒥᔪᑦ ᑕᒪᒃᑮᓯᔪᑦ ᐅᖃᐅᓯᓐᓂᑦ. ᑕᒪᒃᑯᐊ ᑐᙵᓇᕈᑕᐅᕙᒻᒥᔪᑦ 

ᐃᓄᐃᑦ ᐃᓚᒋᔭᐅᓂᖏᓐᓂᒃ.
ᐃᓄᐃᑦ ᐅᖃᐅᓯᖏᑦ ᑕᐃᒎᓯᓕᐅᖅᑏᑦ, ᐃᓄᒃᑐᑦ ᑎᑎᕋᐅᓯᓕᕆᓂᖅ, ᒪᓕᒐᖏᑦ ᒪᓕᒡᓗᒋᑦ

• ᓴᖅᑮᓯᒪᒻᒥᔪᑦ ᓇᓗᓇᐃᔭᖅᓯᒪᔪᓂᑦ ᒪᓕᒐᕐᓂᑦ ᑎᑎᕋᐅᓯᓕᕆᓂᕐᒧᑦ ᓈᓂᓕᕆᓂᕐᒧᓪᓗ
ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ, ᓴᖅᑮᓯᒪᒻᒥᔪᑦ ᑕᐃᔭᐅᔪᖅ ᐃᒡᓗ

•  63ᖑᔪᖅ ᑕᐃᒍᓰᑦ ᐃᒡᓗᓕᐅᕐᓂᕐᒧᑦ ᑐᕌᖓᓪᓗᑎᒃ ᐊᔾᔨᙳᐊᖃᑦᓯᐊᖅᑐᑎᒃ, ᐃᓄᒃᑐᑦ 
ᓇᓗᓇᐃᔭᐃᓯᒪᑦᑎᐊᖅᑐᑎᒃ

ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ, ᖃᒧᑏᒃ
• 54ᖑᔪᑦ ᑕᐃᒎᓯᓕᐊᖑᓯᒪᔪᑦ “ᖃᒧᑏᒃ” ᐊᔾᔨᙳᐊᖃᖅᑐᑎᒃ ᓇᓗᓇᐃᔭᐃᓯᒪᒻᒥᔪᑦ

ᐃᓄᐃᑦ ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑏᑦ, ᓂᐱᑦᑕᖅᑐᑦ ᐃᓅᑉ ᐃᑉᐱᓐᓂᐊᓂᖏᓐᓂᒃ ᓇᓗᓇᐃᔭᕈᑎᒃ
• ᑎᑎᕋᖅᓯᒪᔪᑦ 25ᖑᓪᓗᑎᒃ ᐊᔾᔨᒌᙱᑦᑐᑦ

ᓄᓇᕗᑦ ᓯᓚᑦᑐᖅᓴᕐᕕᒃ, ᓴᖅᑮᓯᒪᔪᑦ ᐊᑐᐊᒐᒃᓴᓂᒃ ᐃᓄᑐᖃᐃᑦ ᐱᓕᕆᖃᑎᒋᔭᕆᐊᖃᕐᒪᖔᑕ 
•  ᐊᑐᐊᒐᐃᑦ ᐊᑑᖅᑕᐅᔪᒃᓴᐅᓪᓗᑎᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᓄᑦ ᐃᓄᑐᖃᕐᓂᒃ ᖃᓄᖅ 

ᐱᓕᕆᖃᑎᖃᕈᒪᓂᐊᕐᓗᓂ ᑐᑭᓯᐅᒪᒍᑎᒃᓴᓂᒃ. 
ᐃᓕᖅᑯᓯᓕᕆᔨᒃᑯᑦ, ᑎᒥᐅᑉ ᑕᐃᒎᓯᖏᓐᓂᒃ ᐅᖃᓕᒫᒐᓕᐅᖅᓯᒪᔪᑦ

•  ᐅᖃᓕᒫᒐᓕᐊᖑᓯᒪᔪᖅ ᑎᒥᐅᑉ ᒥᒃᓵᓄᑦ ᖃᓄᓕᒫᖅ ᑐᓵᔨᓄᑦ, ᐋᓐᓂᐊᓯᐅᖅᑎᓄᑦ, ᓗᑦᑖᓄᑦ, 
ᐃᓚᔮᕇᓄᑦ ᑕᐃᒃᑯᓄᖓ ᑐᓵᔨᐅᒐᔪᓲᓄᑦ ᐊᑐᖅᑕᐅᒍᓐᓇᕐᓗᓂ ᑕᐃᒎᓰᑦ ᐊᒻᒪᓗ ᐊᔾᔨᙳᐊᖃᖅᑐᓂ 
ᓇᓗᓇᐃᔭᐃᓯᒪᔪᑦ ᐅᖃᓕᒫᒐᖅ ᐃᑲᔫᑎᒃᓴᐅᓪᓗᓂ. 

ᐃᓕᖅᑯᓯᓕᕆᔨᒃᑯᑦ, ᓴᖅᑮᓯᒪᒻᒥᔪᑦ ᐃᓄᐃᑦ ᐱᕈᖅᓴᐃᒍᓯᖏᓐᓂᒃ ᐃᓚᐃᔾᔭ ᐃᖅᖢᖅ
•  ᐃᓚᐃᔾᔭ ᐃᖅᖣᑉ ᑲᑎᖅᓱᖅᓯᒪᔭᖏᑦ ᓂᐱᓕᐅᕆᖃᑦᑕᖅᓯᒪᔭᖏᓐᓂᒃ ᐃᓄᑐᖃᕐᓂᑦ, ᐅᓪᓗᒥᒧᑦ 

ᐊᑐᖅᑕᐅᒍᓐᓇᖁᓪᓗᒋᑦ. 

ᐃᓕᖅᑯᓯᓕᕆᔨᒃᑯᑦ, ᐃᓄᐃᑦ ᑐᖅᓱᕋᐅᓰᑦ ᒥᒃᓵᓄᑦ 
• ᐊᑐᐊᒐᒃᓴᖅ ᖃᓄᖅ ᐃᓄᐃᑦ ᑐᖅᓱᕋᐅᓯᖏᑦ ᖃᓅᓂᖏᓐᓂᒃ ᓇᓗᓇᐃᔭᐃᓯᒪᔪᑦ. 

ᐃᓕᖅᑯᓯᓕᕆᔨᒃᑯᑦ, ᐃᓄᒃᑐᑦ ᑎᑎᕋᐅᓯᖏᑦ ᐊᑭᓐᓇᕐᒥᐅᑕᓕᐊᕆᓯᒪᔪᑦ

• ᐃᑲᔫᑎᒃᓴᐅᓪᓗᓂ ᖃᓕᐅᔮᖅᐸᐃᑎᑐᑦ/ᖃᓂᐅᔮᖅᐸᐃᑎᑐᑦ ᐃᓄᒃᑐᑦ ᑎᑎᕋᐅᓰᑦ

ᐅᖃᐅᓯᓕᕆᓂᕐᒧᑦ
•  ᖃᕆᓴᐅᔭᒃᑯᑦ ᐊᑐᐃᓐᓇᐅᑎᑕᐅᔪᑦ ᐅᑯᐊ ᓇᕿᑦᑕᕐᓗᒋᑦ www.tusaalanga.ca ᐊᑐᖅᑕᐅᒍᓐᓇᖅᑐᑦ 

ᐱᙳᐊᕈᑎᕋᓛᒃᑯᑦ, ᑐᓴᕐᓈᕈᑎᕋᓛᒃᑯᓪᓘᓐᓃᑦ. ᑕᐃᒃᑯᐊᓗ ᐊᑐᐃᓐᓇᖃᕐᒥᔪᑦ ᑐᓵᔭᐅᔪᓐᓇᖅᑐᓂᒃ 
ᖃᓄᖅ ᐅᖃᖅᑕᐅᓲᖑᓂᖏᓐᓂᒃ ᐊᑐᖅᑕᐅᔪᒃᓴᓂᒃ ᐅᖃᕆᐅᖅᓴᐅᑎᒃᓴᐃᑦ. 

ᐃᓕᖅᑯᓯᓕᕆᔨᒃᑯᑦ, ᓇᕿᑦᑕᐅᑎᑦ, ᐃᓄᒃᑐᑦ ᐃᓕᓴᐅᑎᒃᓴᐃᑦ ᐅᖄᓚᐅᑎᕋᓛᒃᑯᑦ, ᐱᙳᐊᕈᑎᒃᑯᑦ 
ᐊᑐᖅᑕᐅᒍᓐᓇᖅᑐᑦ 

•  ᐊᑐᖅᑕᐅᒍᓐᓇᖅᑐᑦ ᐅᖄᓚᐅᑎᕋᓛᒃᑯᑦ, ᐱᙳᐊᕈᑎᒃᑯᑦ. ᑕᒪᒃᑯᐊ ᑲᔪᖏᖅᓴᐅᑎᑦ ᐃᓄᒃᑐᑦ 
ᐱᔭᕆᐅᖅᓴᓂᕐᒥᑦ. 

ᒪᓕᒐᕐᔪᐊᓕᐊᖑᓯᒪᔪᑦ
• ᐃᓄᐃᑦ ᐅᖃᐅᓯᖏᑦ ᓴᐳᔾᔭᐅᒍᑎᒃᓴᖏᓐᓄᑦ ᒪᓕᒐᕐᔪᐊᖅ
• ᐅᖃᐅᓯᕐᓄᑦ ᒪᓕᒐᕐᔪᐊᖅ
• ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᕐᔪᐊᖅ

ᐃᓕᓐᓂᐊᖅᑐᓕᕆᔨᒃᑯᑦ, ᐃᓕᖅᑯᓯᓕᕆᓂᕐᒧᑦ ᐃᑉᐱᒍᓱᑦᑎᐊᕐᓂᖅ, ᐃᓄᐃᑦ ᐅᖃᐅᓯᖏᓐᓄᑦ 
ᖃᐅᔨᒪᓂᖃᕐᓂᖅ

•  ᐊᑐᐊᒐᖅ ᑐᑭᓯᒋᐊᕈᑎᒃᓴᐅᓪᓗᑎᒃ ᑕᐃᒃᑯᓄᖓ ᓄᓇᕗᒻᒥ ᓄᓇᖃᕆᐊᖅᑐᖅᑐᓄᑦ 
ᑐᑭᓯᐊᓕᕈᑎᒃᓴᖏᓐᓄᑦ ᐃᓄᐃᑦ ᐃᓕᖅᑯᓯᖏᓐᓂᒃ ᐊᒻᒪᓗ ᐅᖃᐅᓯᖏᓐᓂᒃ ᐃᓕᓴᐃᔨᐅᑉ 
ᑐᑭᓯᐅᒪᓂᖓᓂᑦ. 

ᐃᓕᖅᑯᓯᓕᕆᓂᖅ, ᐱᒋᐊᕐᕕᖃᖅᑐᖅ ᐊᖏᕐᕋᒥ
•  ᐃᓚᔮᕇᓄᑦ ᐃᑲᔪᕈᑎᒃᓴᐃᑦ ᓄᓇᕗᑦ ᐃᓕᓴᕕᖏᓐᓂ

ᐃᓕᓐᓂᐊᖅᑐᓕᕆᔨᒃᑯᑦ, ᐃᓄᒡᓗᒋᔭᐃᑦᑐᖅ
• ᓄᓇᕗᒻᒥ ᐃᓕᓐᓂᐊᕐᕕᓐᓄᑦ ᑐᙵᕕᒃᓴᐃᑦ ᑕᒪᒃᑮᓯᑦᑎᐊᕐᓂᕐᒥᑦ 

 
ᐃᓕᓐᓂᐊᖅᑐᓕᕆᔨᒃᑯᑦ, ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᑐᙵᕕᒃᓴᓕᐊᖑᓯᒪᔪᑦ ᓄᓇᕗᒻᒥ ᐃᓕᓐᓂᐊᒐᒃᓴᓕᕆᓂᕐᒧᑦ

ᐃᓕᓐᓂᐊᖅᑐᓕᕆᔨᒃᑯᑦ, ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᐃᓕᓐᓂᐊᖅᑐᓕᕆᓂᕐᒧᑦ ᑐᙵᕕᒃᓴᐃᑦ ᑕᕐᕆᔭᒃᓴᐅᓪᓗᓂ



ᓄᓇᕗᑦ ᒐᕙᒪᒃᑯᑦ
Government of Nunavut

